
Leku-lekutan - AINARA MENDIOLA 

«Heriotza bilakatu naiz» 

HIROSHIMA. Bakearen Parkea. Goizeko 08:15, minutu bateko isiltasuna Hiroshiman. Ordu berean, atzo 60 urte, Enola Gay hegazkinak Little Boy bonba nuklearra jaurti zuen bertan. Hiri osoa suntsitu zuen, zutik geratu ziren eraikin gutxi batzuk kenduta, eztanda itsugarri batek. 4.000 graduko tenperaturako su batek milaka herritar kiskalita hil zituen. Hiroshimako ibaiak gorpuz bete ziren. Hiru egun geroago, sarraskia errepikatu zen Nagasakin. Munduan egun arte izan diren bonba nuklear eraso bakarrak dira. Bigarren Mundu Gerraren amaiera aldean izan zen. Lau urte lehenago, Estatu Batuek gerran esku hartzea eragin zuen Japoniak, Pearl Harborreko itsas basea bonbardatuz. 2.400 soldadu estatubatuar hil zituen eta 1.000tik gora zauritu 100 bat soldadu japoniar ere hil ziren. Handik aurrera, porrot ugari izan zituzten Alemania naziak, Italia faxistak eta Japoniak. 1945eko abuztuaren 6an eta 9an, italiarrek Alemaniari gerra deklaratu eta sobietarrek Berlin hartu ondoren, azken kolpea eman zuen Pentagonoak. Hiru aste lehenago New Mexikoko basamortuan proban jarritako bonba atomikoa Hiroshiman eta Nagasakin eztandarazi zuen, populazio zibilaren aurka. Abuztuaren 15ean, Japoniak amore eman zuen. Bonba atomikoaren aita bera, Robert Oppenheimer, harrituta geratu zen bere asmakizunaren indarraz, entsegu egunean. «Heriotza bilakatu naiz, munduen suntsitzailea», esan zuen, Bhagavad-Gita testu sakratu hindua errezitatuz. Sarraskiak ikusita, ez zen asmakizunaz damutu, baina bai behintzat Pentagonoak emaniko erabileraz. Gerraren hasieran, hainbat zientzialari nuklearrek aholkatu zieten AEBei bonba atomikoa garatzeko, Alemaniari irabazteko modu bakartzat jotzen zutelako. Haien buru zen Albert Einstein. Oppenheimer ez bezala, guztiz damutu ziren, gero, emandako aholkuarekin. Zuzenean eta irradiazioaren ondorioz, ehunka mila herritar hil dira urteotan Hiroshima eta Nagasakin eta agintari eta aditu askok kritikatu izan dute eraso nuklearra. AEBetako Armadako buruzagiorde William Leahyk esan zuen «garai ilunenetako barbaroen kode etikoaren maila bera» izan zuela eraso nuklearrak. Agiri ofizialen arabera, erasoa bakartutako eremuren batean egitea aztertu zuen Pentagonoak, baina baztertu egin zuen bi arrazoirengatik: huts eginez gero japoniarrek erasotzeko arriskua handia izango zen eta eremu bakartu batean ez zioten nahi bezalako «kolpe psikologikoa» eragingo Japoniari. Bonba atomikoarengatik izan ez balitz Tokiok ez zuela inoiz amore emango argudiatu izan dute Estatu Batuek. Ordurako, ordea, indar gutxi geratzen zitzaion Japoniari. Bigarren Mundu Gerra amaitu eta 60 urtera, arma nuklearrek mehatxu izaten jarraitzen dute munduarentzat. Potentzia nuklear kopurua handitzen joan da eta baita arma nuklearrak egiteko ahalmena ere. 1970ean AEBek, Sobiet Batasunak, Frantziak, Erresuma Batuak eta Txinak Arma Nuklearrak Ez Ugaltzeko Ituna sinatu zuten (TNP). Egun, Indiak, Pakistanek eta Israelek ere arma nuklearrak dituzte eta egiaztatuta ez badago ere, baliteke Ipar Koreak ere izatea. Gainera, estatu ugarik erabiltzen dituzte arma nuklear bihur daitezkeen uranioa eta plutonioa. Potentzia nuklearrek armak murritz zitzaten eta beste herrialdeek gara ez zitzaten sortu zen TNP ituna. AEBek eta Errusiak milaka buru nuklear suntsitu dituzte, baina oraindik ere beste milaka geratzen zaizkie eta potentzia nuklear kopurua handitzen ari da 27.000 bonba eta buru nuklear daude munduan, gehienak haien esku. Gainera, AEBek bonba nuklear txikiak egiteko hainbat programa dituzte martxan. Maiatzean, TNPko herrialde sinatzaileek (173 dira) batzarra egin zuten New Yorken, ituna berriz aztertzeko, baina ez zuten ezer adostea lortu. New Scientist aldizkariaren arabera, munduan pilatutako 1.855 tona plutonio erabilita bakarrik, 100.000 bonba nuklear sor daitezke. Plutonio horren laurdena Erresuma Batuak, Frantziak, Errusiak eta Japoniak dute. Egoeraren larritasuna ikusita, IAEA Energia Atomikoaren Nazioarteko Agentziako zuzendari Mohamed el Baradeik honakoa proposatu du: uranioa edo plutonioa aberasteko zentral guztiak nazioarteko kontrolpean jartzea eta bost urteko moratoria ezartzea mota horretako zentralak eraikitzeko proiektuei. Aipaturiko herrialdeek eta Alemaniak Irani eta Ipar Koreari presio egiten diote arma nuklearrak egin ez ditzaten, baina beraiek ere konpromiso bera hartu beharko lukete. Datozen urteetan uranioa aberasteko zentral gehiago eraikitzeko asmoa dute. 

